
Uvod 

Razmjena roba ostvaruje se posredstvom novca. Zapravo, robe se kupuju i prodaju za novac. On je 
ušao u svakodnevni život, i svojom magičnom moći olakšava i obezbjeđuje ostvarivanje bilo koje 
ekonomske aktivnosti. 

Novac je stoljećima nastajao i razvijao se. Danas je funkcionisanje privrede, bilo koje zemlje na 
svijetu, nezamislivo bez novca. 

U opštem smislu riječi, novac je sve ono što služi kao opšteprihvaćeno sredstvo razmjene ili sredstvo 
plaćanja. Najraniji oblici novca bili su razni proizvodi da bi, vremenom, novac poprimio oblik papirnih 
novčanica i čekovnih računa. Svi ti oblici novca bili su prihvaćeni kao sredstvo plaćanja roba i usluga. 

Pojavom novca neposredna ili direktna razmjena, zvana trampa, zamijenjena je razmjenom u kojoj 
posreduje novac. Tako je razmjena oblika „roba-roba“ zamijenjena sa oblikom razmjene „ roba-novac-
roba“. 

U početku su razne robe obavljale funkciju novca, ali se jako brzo pokazalo da funkciju novca mogu 
obavljati samo one robe koje imaju trajniju upotrebnu vrijednost, odnosne one robe koje mogu da 
izdrže čestu manipulaciju sa njima. S obzirom da takva svojstva imaju jedino metali, oni su vremenom 
postali novčana roba. Tek u 19. stoljeću stvoreni su uslovi da zlato postane dominantan novac, iako je 
kao novac postojalo i ranije, iz razloga što se do tada raspolagalo veoma malim istraženim količinama 
zlata, tako da nije bilo moguće obezbijediti dovoljne količine zlata koje bi mogle da zadovolje potrebe 
robne razmjene. 

Novac je riješio mnoge probleme koji su se javljali u uslovima neposredne razmjene, robe za robu. 
Razvojem privrede ljudi prodaju robe koje im nisu potrebne za novac, a onda za taj novac kupuju robe 
koje su im potrebne. Tako je danas savremena podjela rada, koja je temelj moderne ekonomije, 
nezamisliva bez novca, koji predstavlja jedno od najvećih svjetskih dostignuća. 

Novac, razvoj novca i njegove funkcije 

Novac je danas ušao u svakidašnji život ljudi u tolikoj mjeri da gotovo izgleda da on postaje smisao 
života. Ipak, novac se najčešće smatra nečim što omogućuje i olakšava obavljanje bilo koje 
ekonomske aktivnosti, a ne nečim što je samo sebi svrhom. 

Moderni finansijski sistem sa današnjim novčanicama, čekovima, automatskim strojevima za brojenje 
novca, i hrpama najsloženijih finansijskih instrumenata, nije izrastao preko noći. On se razvijao 
stoljećima. U srcu samog finansijskog sistema nalazi se upravo novac, koji se definiše kao sve ono što 
služi kao opšte prihvaćeno sredstvo razmjene ili sredstvo plaćanja. 



Na određenom stupenu razvoja civilizacije, zajedno sa razvojem robne proizvodnje, pojavljuje se 
novac kao sredstvo koje je olakšavalo i pojednostavljivalo proces razmjene. Razvojem robne 
proizvodnje proizašla je potreba za takvom robom koja može trajno služiti kao opšti ekvivalent. Kako 
svaka robna razmjena označava i odgovarajući način izražavanja vrijednosti robe, može se reći da je 
postepeno usavršavanje samog načina izražavanja vrijednosti robe dovelo do pojave novca. Razvoj 
robne proizvodnje stihijski je doveo do toga da se iz robnog svijeta izdvojila posebna roba koja je 
trajno služila kao opšti ekvivalent. Takva roba postaje novac, samo onda ako svoju funkciju opšteg 
ekvivalenta čvrsto vezuje za neku robu. 

